ԱՄՓՈՓԱԹԵՐԹ
«ՄԱՔՍԱՅԻՆ ԿԱՐԳԱՎՈՐՄԱՆ ՄԱՍԻՆ» ՕՐԵՆՔՈՒՄ ԼՐԱՑՈՒՄՆԵՐ ԿԱՏԱՐԵԼՈՒ ՄԱՍԻՆ ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ՕՐԵՆՔԻ ՆԱԽԱԳԾԻ ՎԵՐԱԲԵՐՅԱԼ ՇԱՀԱԳՐԳԻՌ ՄԱՐՄԻՆՆԵՐԻ ՆԵՐԿԱՅԱՑՐԱԾ ԴԻՏՈՂՈՒԹՅՈՒՆՆԵՐԻ ԵՎ ԱՌԱՋԱՐԿՈՒԹՅՈՒՆՆԵՐԻ ՄԱՍԻՆ

	1. Հայաստանի Հանրապետության էկոնոմիկայի նախարարություն
	26.06.2023թ.

	
	04/11952-2023

	Առարկություններ և առաջարկություններ չկան:
	Ընդունվել է ի գիտություն

	2. Հայաստանի Հանրապետության ֆինանսների նախարարություն
	11.07.2023թ.

	
	01/2-3/11921-2023

	Նախագծի 2-րդ հոդվածով նախատեսվում է վերացնել պետական մասնակցությամբ կազմավորված կազմակերպությունների՝ մաքսային ներկայացուցիչների ռեեստրում ընդգրկվելու համար սահմանված արգելքը:
Վերոգրյալի կապակցությամբ, հայտնում ենք, որ Նախագծին կից ներկայացված hիմնավորումից (այսուհետ՝ Հիմնավորում) պարզ չէ, թե ինչ խնդիրների լուծմանն է ուղղված Նախագծով նախատեսվող փոփոխությունը: Պարզ չէ նաև, թե արդյոք կատարվող փոփոխության արդյունքում նախատեսվում է պետական մասնակցությամբ կազմակերպության ստեղծում, որը կիրականացնի մաքսային ներկայացուցչի գործառույթներ:
Հաշվի առնելով այն հանգամանքը, որ մաքսային ներկայացուցիչները հանդիսանում են միջնորդ օղակ արտաքին տնտեսական գործունեության մասնակիցների և մաքսային մար-մինների միջև՝ հայտարարատուի անունից և նրա հանձնարարարությամբ իրականացնելով ԵԱՏՄ մաքսային օրենսդրությամբ սահմանված մաքսային գործառնությունները՝ հայտնում ենք, որ պետական մասնակցությամբ կազմավորված կազմակերպության կողմից մաքսային ներկայացուցչի ծառայությունների մատուցումը մրցակցային անհավասար պայմաններ կստեղծի տվյալ ոլորտի կազմակերպությունների համար: Բացի այդ, «Մաքսային կարգավորման մասին» օրենքի այսուհետ՝ Օրենք 77-րդ հոդվածի 3-րդ մասի համաձայն՝ մաքսային գործառնությունների կատարման ժամանակահատվածի կրճատման, ինչպես նաև մաքսային հայտարարագրման գործընթացում անձանց օժանդակելու նպատակով մաքսային մարմինները կարող են Կառավարության սահմանած կարգով կատարել մաքսային հայտարարագրերի լրացում՝ հայտարարատուի ներկայացրած դիմումի և փաստաթղթերի հիման վրա, իսկ «Պետական տուրքի մասին» օրենքի 19.9-րդ հոդվածի 1-ին մասի 10-րդ կետով սահ-մանված է պետական տուրքի գանձում հայտարարատուի ներկայացրած դիմումի հիման վրա մաքսային մարմնի կողմից մաքսային հայտարարագրի լրացման համար:
Այս առումով, «Մաքսային կարգավորման մասին» ՀՀ օրենքի մշակման փուլում աշխատանքային քննարկումների ժամանակ մեր ընկալումն այն էր, որ մաքսային մարմիններին մաքսային հայտարարագրերի լրացման հնարավորություն պետք է տրվի արտաքին տնտեսական գործունեության սպասարկման կենտրոնների ստեղծման շրջանակներում մաքսային գործառնությունների կատարման ժամանակահատվածի կրճատման նպատակով:
Այս առումով, ստացվում է, որ ներկա պահին կիրառվում է մաքսային ներկայացուցիչների համակարգը և մաքսային մարմինների կողմից մաքսային հայտարարագրերի լրացման հնարավորությունը, իսկ ներկայացված առաջարկությամբ հավանաբար նախատեսվում է պետական մասնակցությամբ կազմակերպության ստեղծում, որը կիրականացնի մաքսային ներկայացուցչի գործառույթներ:
Ստացվում է, որ մի կողմից մաքսային հայտարարագրերի լրացման համար պետք է վճարվի պետական տուրք, մյուս կողմից հնարավոր է ստեղծվի մաքսային ներկայացուցչի գործառույթներ իրականացնող՝ պետական մասնակցությամբ կազմակերպություն, որի կողմից մատուցվող ծառայությունների համար գումարը որոշվելու է պայմանագրային հիմունքներով:
Ամփոփելով վերոգրյալը՝ գտնում ենք, որ Նախագիծն այս մասով լրացուցիչ քննարկման և հիմնավորման կարիք ունի:
	Ընդունվել է ի գիտություն։
Նախագծի հիմնավորումը լրամշակվել է։
Մաքսային ներկայացուցիչներին առնչվող տվյալ կարգավորման հետագա ընթացքը նախատեսվում է ապահովել լրացուցիչ քննարկումների իրականացումից հետո՝ առանձին փաթեթով։

	3. Հայաստանի Հանրապետության տարածքային կառավարման և ենթակառուցվածքների նախարարություն
	22.06.2023թ.

	
	ԳՍ//18614-2023

	Նախագծի  1-ին  հոդվածով  Օրենքի 189-րդ հոդվածի 3-րդ մասից հետո լրացվող  3.1-ին մասում «բնագավառի» բառը փոխարինել «ոլորտի» բառով, իսկ Նախագծի 2-րդ հոդվածով  նախատեսվող Օրենքի 256-րդ հոդվածի 3-րդ մասում «պետական»  բառը փոխարինել «համայնքային» բառով։
	Ընդունվել է մասնակի։
Նախագծի 2-րդ հոդվածով նախատեսվում է Օրենքի 256-րդ հոդվածի 3-րդ մասից նախատեսվում էր հանել «, ինչպես նաև պետական մասնակցությամբ կազմավորված այլ իրավաբանական անձինք» բառերը, հետևաբար՝ «պետական»  բառը «համայնքային» բառով փոխարինելու անհրաժեշտություն առկա չէր։ Միաժամանակ, նախագծի 2-րդ հոդվածից համապատասխան կարգավորումը հանվել է։

	4. Հայաստանի Հանրապետության արդարադատության նախարարություն
	02.08.2023թ.

	
	/27.2/34985-2023

	««Մաքսային կարգավորման մասին» օրենքում լրացումներ և փոփոխություն կատարելու մասին» օրենքի նախագծի (այսուհետ՝ Նախագիծ) վերաբերյալ հայտնում ենք հետևյալը.				1. Նախագծի 1-ին հոդվածով նախատեսվում է, որ մաքսային հսկողության գոտիներում առևտրային գործունեություն իրականացնելու համար թույլտվություն տրամադրվում է մրցույթի հիման վրա, որի իրականացման կարգը սահմանում է Կոմիտեն, իսկ 3-րդ հոդվածով նախատեսվում է, որ անմաքս առևտրի խանութների վայրերը սահմանում է Կոմիտեն, անմաքս առևտրի խանութներում գործունեություն կարող են իրականացնել մրցույթի արդյունքներով նախաորակավորված անձինք, իսկ մրցույթի իրականացման կարգը սահմանում կառավարությունը:
	Վերոգրյալի կապակցությամբ հայտնում ենք, որ նկատի ունենալով «Նորմատիվ իրավական ակտերի մասին» օրենքի 13-րդ հոդվածի 5-րդ մասը համաձայն որի՝ եթե օրենսդրական ակտով (բացառությամբ Սահմանադրության) սահմանված նորմը կարող է կատարվել միայն այդ ակտով նախատեսված ենթաօրենսդրական նորմատիվ իրավական ակտի ընդունմամբ, (…) ապա օրենսդրական ակտի անցումային դրույթներով սահմանվում են նաև ենթաօրենսդրական նորմատիվ իրավական ակտի ընդունումը նախատեսող ժամկետ, գտնում ենք, որ Նախագծով անհրաժեշտ է նախատեսել մրցույթների իրականացման կարգի հաստատման վերաբերյալ ժամկետներ: 	
	2. Միևնույն ժամանակ անդրադառնալով նախագծի հիմնավորմանը՝ հարկ ենք համարում նշել, որ նորմատիվ իրավական ակտի ընդունման հիմնավորման ճիշտ կառուցվածքը և բովանդակությունն ունեն առանցքային նշանակություն, հետևաբար իրավական ակտի հիմնավորման մեջ պետք է ներառել իրավական ակտի ընդունման անհրաժեշտությունը, ընթացիկ իրավիճակը և խնդիրները, տվյալ բնագավառում իրականացվող քաղաքականությունը, կարգավորման նպատակը, բնույթը և ակնկալվող արդյունքը: Այնինչ, տվյալ դեպքում նախագծին կից ներկայացված հիմնավորումից հնարավոր չէ լիարժեք ձևով գնահատել ներկայացված նախագծի արդյունավետությունը, քանի որ բացակայում են ընթացիկ իրավիճակի, խնդիրների, տվյալ բնագավառում իրականացվող քաղաքականության, կարգավորման նպատակի, բնույթը և ակնկալվող արդյունքի համապատասխան վերլուծությունները, ինչն էական նշանակություն և կարևորություն ունի ներկայացված առաջարկությունների հիմնավորվածությունը լիարժեք ձևով գնահատելու համար:
	Հայաստանի Հանրապետության սահմանադրական դատարանը, 2014 թվականի դեկտեմբերի 2-ի ՍԴՈ–1176 որոշմամբ անդրադառնալով  օրենքների հիմնավորվածությանը, արձանագրել է. «(…) օրենսդրությունն ստատիկ երևույթ չէ, այն կարող է և պետք է ենթարկվի դինամիկ փոփոխության՝ մշտապես կատարելագործվելով տնտեսական զարգացմանը, տեղի ունեցող միջազգային ինտեգրման գործընթացներին, հասարակական հարաբերությունների վերափոխմանն ու մի շարք այլ գործոններին համահունչ։ (…) Միևնույն ժամանակ, սահմանադրական դատարանը կարևորում է օրենսդրական փոփոխությունների գործընթացի կայունությունն ու ներդաշնակությունը, օրենքների փոփոխման հիմնավորվածությունն ու օբյեկտիվ անհրաժեշտությունը, ինչը հնարավորություն է ընձեռում իրավունքի սուբյեկտին իր վարքագիծը համապատասխանեցնել փոփոխվող օրենսդրական նորմերին` թույլ չտալով իրավակիրառ մարմինների կողմից ցուցաբերված սուբյեկտիվիզմի դրսևորում և հայեցողության ընդլայնում։»:
	Ամփոփելով վերոգրյալը՝ գտնում ենք, որ Նախագծին կից ներկայացված հիմնավորումն ամբողջությամբ հնարավորություն չի տալիս գնահատելու Նախագծով նախատեսվող լրացումների կատարման անհրաժեշտությունը, մասնավորապես նկատի ունենալով այն հանգամանքը, որ դրանում չի բացահայտվում ոլորտի ընթացիկ իրավիճակի և տվյալ ոլորտում իրականացվող քաղաքականության բավարար վերլուծություններ, առհասարակ առաջարկվող կարգավորման անհրաժեշտությունը, վերլուծել նախատեսվող կարգավորումների ռիսկային գործոնները, որից հետո միայն կարելի է անցնել օրենքում առաջարկվող կարգավորման ներդրմանը: Ուստի` գտնում ենք, որ նախագիծն ունի լրացուցիչ հիմնավորման կարիք`  բարձրացված խնդիրների համատեքստում:	
	1․ Ընդունվել է, կատարվել է համապատասխան լրացում։






















2․ Ընդունվել է, նախագծի հիմնավորումը լրամշակվել է։












	5. Հայաստանի Հանրապետության վարչապետի աշխատակազմ
	11.08.2023թ.

	
	02/16.2/27657-2023

	1. Նախագծի 1-ին հոդվածով առաջարկվում է «Մաքսային կարգավորման մասին» օրենքի 189-րդ հոդվածում լրացնել նոր մաս, որի համաձայն՝ սույն հոդվածի 3.1-ին մասով նախատեսված մրցույթի իրականացման կարգը սահմանում է Կոմիտեն: Այս առումով, գտնում ենք, որ Պետական եկամուտների կոմիտեի կողմից սահմանվելիք առևտրային գործունեության թույլտվության մրցույթի իրականացման կարգը պարունակելու է նորմատիվ բնույթի կարգավորումներ. հետևաբար, հիմք ընդունելով Սահմանադրության 6-րդ հոդվածի 2-րդ մասը, Պետական եկամուտների կոմիտեն (կամ դրա պաշտոնատար անձը) նորմատիվ իրավական ակտ ընդունելու իրավասություն չունի (տես նաև՝ ՎԴ/4680/05/19 վարչական գործով Վճռաբեկ դատարանի որոշումը):




















2. Նախագծի 6-րդ հոդվածով առաջարկվում է «Մաքսային կարգավորման մասին» օրենքի 287-րդ հոդվածում լրացնել նոր մաս, ըստ որի՝ անմաքս առևտրի խանութի տիրապետողների ռեեստրից անմաքս առևտրի խանութի տիրապետողին հանելու հիմք է հանդիսանում անմաքս առևտի խանութի տիրապետողի կողմից նախաորակավորման արդյունքում ստանձնած պարտավորությունների չկատարումը: Սակայն, որոշակիորեն պարզ չէ՝ ինչ պարտավորությունների մասին է խոսքը, քանի որ «Մաքսային կարգավորման մասին» օրենքում նախաորակավորման արդյունքում ստանձնվող պարտավորությունների մասին դրույթներ առկա չեն. ուստի՝ անհրաժեշտ է հաշվի առնել Սահմանադրության 39-րդ հոդվածի դրույթները, այն է՝ (…) ոչ ոք չի կարող կրել պարտականություններ, որոնք սահմանված չեն օրենքով:

	1․ Ընդունվել է։ Նշված մասում լիազորությունը վերապահվել է ՀՀ կառավարությանը։
Միաժամանակ, ՀՀ Սահմանադրության 159-րդ հոդվածով սահմանված է, որ Պետական կառավարման համակարգի մարմիններն են նախարարությունները, ինչպես նաև Կառավարությանը, վարչապետին և նախարարություններին ենթակա այլ մարմիններ, որոնց կազմավորման կարգը և լիազորությունները սահմանվում են օրենքով: 
ՀՀ Սահմանադրության 6-րդ հոդվածի 2-րդ մասի համաձայն Սահմանադրության և օրենքների հիման վրա և դրանց իրականացումն ապահովելու նպատակով Սահմանադրությամբ նախատեսված մարմինները կարող են օրենքով լիազորվել ընդունելու ենթաօրենսդրական նորմատիվ իրավական ակտեր
      Նորմատիվ իրավական ակտերի մասին ՀՀ օրենքի 3-րդ հոդվածի 1-ին մասի 3-րդ կետի համաձայն՝ ենթաօրենսդրական նորմատիվ իրավական ակտ է համարվում Սահմանադրության և օրենքների հիման վրա և դրանց իրականացումն ապահովելու նպատակով օրենքով լիազորված լինելու դեպքում Սահմանադրությամբ նախատեսված մարմինների ընդունած նորմատիվ իրավական ակտը:
  Հաշվի առնելով վերոգրյալը՝ հայտնում ենք, որ ՀՀ ՊԵԿ-ը, որպես Կառավարության ենթակա մարմին, հանդիսանում է ՀՀ Սահմանադրությամբ նախատեսված մարմին, ուստի ՀՀ ՊԵԿ նախագահը իրավասու է օրենքով ենթաօրենսդրական նորմատիվ իրավական ակտ ընդունելու իրավասության առկայության դեպքում, ընդունել համապատասխան նորմատիվ իրավական ակտ։

2․ Ընդունվել է ի գիտություն։
«Մաքսային կարգավորման մասին» օրենքի 284-րդ հոդվածի համաձայն՝ անմաքս առևտրի խանութի տիրապետողների ռեեստրում ընդգրկվելու պայման է անմաքս առևտրի խանութի տիրապետողների ռեեստրում ընդգրկվելու համար Կառավարության որոշմամբ սահմանված կարգով նախաորակավորված լինելը: Այսինքն, նախաորակավորմանը մասնակցող կազմակերպությունները նախաորակավորում ստանալու համար ըստ կարգի ստանձնում են որոշակի պարտավորություններ՝ ըստ իրենց կողմից ներկայացված ծրագրի։ Խոսքն ըստ էության կազմակերպությունների կողմից ներկայացված ծրագրերով ստանձնվող պարտավորությունների մասին է։ Այսինքն, եթե կազմակերպությունը ներկայացրել է որոշակի ծրագիր, որի հիման վրա ստացել է նախաորակավորում, ապա այդ ծրագրով նախատեսված պարտավորությունների չկատարումը պետք է հիմք լինի նախաորակավորման դադարեցման և համապատասխան ռեեստրից անձին հանելու համար։

	6. Հայաստանի Հանրապետության ֆինանսատնտեսական նախարարական կոմիտեի 05.09.2023թ. կայացած նիստի արձանագրության 6-րդ կետ
	05.09.2023թ.

	
	ԿԱ/258-2023

	Պետական եկամուտների կոմիտեի նախագահի տեղակալ Ծովինար Սողոմոնյանի առաջարկությամբ հանել օրակարգից՝ հարցը Փոխվարչապետ Մհեր Գրիգորյանի մոտ առանձին քննարկելու նպատակով:
	Մաքսային ներկայացուցիչներին առնչվող՝ պետական մասնակցությամբ կազմավորված կազմակերպությունների՝ մաքսային ներկայացուցիչների ռեեստրում ընդգրկման հետ կապված կարգավորման հետագա ընթացքը նախատեսվում է ապահովել լրացուցիչ քննարկումների իրականացումից հետո՝ առանձին փաթեթով։

	7. Հայաստանի Հանրապետության ֆինանսատնտեսական նախարարական կոմիտեի 23.10.2023թ. կայացած նիստի ընթացքում ներկայացված առաջարկներ
	23․10․2023թ․

	
	

	Հայաստանի Հանրապետության ֆինանսատնտեսական նախարարական կոմիտեի 23.10.2023թ. կայացած նիստի օրակարգի 4-րդ հարցի վերաբերյալ Հայաստանի Հանրապետության ազգային անվտանգության ծառայության կողմից առաջարկվել է Նախագծի 5-րդ հոդվածի 2-րդ պարբերության մեջ լրացնել, որ անմաքս առևտրի խանութների վայրերը Կոմիտեի կողմից համաձայնեցվում է ԱԱԾ-ի հետ։ 

